
    Costa Oeste é a colección de Editorial Galaxia pensada para a mocidade,  mais tamén para lectoras e lectores máis medrados. 
Como din os clásicos, un bo libro é aquel que calquera pode ler a calquera idade  e en calquera momento da súa vida. A cada idade, unha lectura. 
En cada momento, unha sensación. Os libros desta colección queren ser así. 
Libros de aventuras, de viaxe, de descubrimento, diarios, experimentos… 
todo ten cabida nesta Costa Oeste chea de literatura.

    Aunque mi cuerpo se hiela,




    me imagino que me quemo;




    y es que el hielo algunas veces




    hace la impresión del fuego.




    Rosalía de Castro. En las orillas del Sar (1884)

    Roi e a Descoñecida.




    A Descoñecida está sentada ante unha mesa 
cunha cadeira a cada lado.




     




    Roi




    Soa o renxer electrónico e a porta ábrese.




    A sala é coma un comedor de colexio.




    Con moitas mesas.




    Con moitas cadeiras.




    Pero non hai comida.




    Non hai alumnos.




    Está baleira.




    Só unha muller co rostro serio.




    Unha muller seria á que non coñezo.




    Miro o garda e dime que sente fronte a ela.




    Fronte á descoñecida.




    Quero dicirlle que é un erro.




    Que eu non a coñezo.




     Que quero volver.




    Pero el insiste e eu sento fronte á descoñecida.




     




    Pausa.




     




    Silencio.




    A descoñecida non di nada.




    Máis silencio.




    Penso en saudala, dicirlle “ola”,




    pero xa pasou o tempo para iso.




    Así que non digo nada.




    E só espero.




    Espero a que a muller diga que non é a min a quen quere visitar.




    Espero a que o garda diga que non é a min a quen veu visitar.




    Pero ninguén di nada.




    Só silencio.




    Ao principio dáme risa aquel malentendido.




    Despois, aquel silencio incomódame.




    Pésame.




    Angústiame.




    Dáme medo.




    A descoñecida mírame fixamente.




    Mírame coma se intentara recoñecerme.




    Mírame coma se intentara non esquecerme.




    Mírame coma se lle fora imposible non recordarme.




    Noto como no silencio a miña respiración se fai máis presente,




    a miña gorxa seca




    e as miñas mans súan.




    Os sinais dun animal a piques de fuxir.




     Pero non fuxo, non podo.




    Non porque aquela sala que ten aspecto de comedor estea




    pechada,




    nin porque o garda flanquee a única porta.




    Non, non é por iso.




    É porque descubro que non existe lugar no mundo




    no que poida ocultarme daquela mirada.




    Entón, o pánico á verdade desbórdame.




    E comezo a chorar...




    Ante o meu asombro, a descoñecida tamén chora.




    Ambos choramos igual que se chorásemos polo mesmo motivo.




    Ata que uns minutos despois,




    a descoñecida consegue falar e pregúntame…




    Descoñecida




    Por que?

